
 

Page 1 of 6 

 

ᐱᒋᐊᓕᓵᖅᑎᓪᓗᒋᑦ ᐅᖃᐅᓯᒃᓴᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᖃᐅᔨᓴᖅᑎᓂᒃ 

ᑲᑎᒪᔨᕋᓛᓄᑦ ᓄᓇᖃᖅᑳᖅᓯᒪᔪᑦ ᐃᓄᐃᑦ ᐱᔾᔪᑎᒋᓪᓗᒋᑦ – ᒫᔾᔨ 23, 2016 

 

ᖁᔭᓐᓇᒦᒃ ᑐᙵᓱᒃᑎᑦᑎᒐᔅᓯ ᐅᖃᕐᕕᒋᔪᒪᑎᓪᓗᓯ ᐅᑭᐅᖅᑕᖅᑐᒥ ᐃᒡᓗᖃᐅᓯᕐᒥᒃ. 

ᐱᔪᒃᓯᓕᖅᑎᑕᐅᑦᑎᐊᕋᒪ ᐃᒡᓗᖃᐅᓯᖅ ᓄᓇᕘᒥ ᐱᓕᕆᐊᖑᕙᓪᓕᐊᑐᐃᓐᓇᖅᑐᒧᑦ.  

ᐃᔨᕋᖅᑑᑕᐅᔮᙱᒻᒪᑦ ᓄᓇᕗᒻᒥ ᐃᒡᓗᑭᒃᓴᕐᓂᐊᓗᒃ, ᓇᓗᓇᙱᑦᑎᐊᕐᒪᑦ ᐃᒡᓗᑭᒃᓴᕐᓂᖏᑦ, ᐃᒡᓗᐃᓪᓗ 

ᐃᓄᒋᐊᓗᐊᖅᑐᑦ ᐊᒥᓲᓗᐊᕐᓂᖏᑦ ᓇᓕᒧᒃᓱᙱᑦᑎᐊᕐᒪᑕ ᑲᓇᑕᒥᓕᒫᖅ ᐃᒡᓗᖃᐅᓯᖅ ᑕᐅᑐᒃᖢᒍ. 

ᐅᓪᓗᒥ ᐅᖃᐅᓯᖃᕈᒪᕗᖓ ᐃᓕᔅᓯᓐᓄᑦ ᖃᓄᐃᓕᐅᕐᓗᑕ ᓯᕗᒻᒧᑦ ᐃᖏᕐᕋᔪᓐᓇᕐᒪᖔᑦᑕ 

ᐅᓄᖅᓯᕙᓪᓕᐊᑐᐃᓐᓇᖅᑎᓪᓗᒋᑦ ᐃᒡᓗᑭᒃᓴᖅᑐᑦ ᓈᓴᖅᑕᐅᖃᑦᑕᖅᓯᒪᔪᑦ, ᐊᒻᒪ ᖃᓄᖅ 

ᐱᓕᕆᐊᖑᔭᕆᐊᖃᖅᑐᖃᖅᐸ ᐱᓕᕆᖖᐊᖑᔭᕆᐊᖃᖅᐸᓪᓘᓐᓃᑦ ᖃᐅᔨᒪᖁᓪᓗᒋᑦ ᐃᓄᐃᑦ ᓄᓇᕗᒻᒥ 

ᐱᔪᓐᓇᕐᓂᖃᕐᓂᖏᓐᓂᒃ ᐃᒡᓗᖃᕐᓂᕐᒧᑦ ᐱᕕᒃᓴᓄᑦ ᐱᔭᐅᖔᕈᓐᓇᖅᑐᓄᓪᓘᓐᓃᑦ ᑲᓇᑕᒥᐅᑐᑦ 

ᐊᔾᔨᒋᔭᐅᑐᐃᓐᓇᕐᓂᖓᓂᒃ.  

ᐱᒋᐊᕈᑎᒋᓂᐊᖅᑕᕋ ᓄᓇᕗᒻᒥ ᐱᓕᕆᐊᖑᐃᓐᓇᖃᑦᑕᖅᑐᑦ ᐊᒃᑐᐊᓂᖃᕐᓂᖏᓐᓄᑦ 

ᑮᓇᐅᔭᖃᖅᑎᑕᐅᓂᕐᒧᑦ ᐃᒡᓗᓕᐊᖑᔪᓐᓇᖅᑐᓂᒃ, ᐊᐅᓚᑦᑎᔾᔪᑎᓄᑦ, ᐊᒻᒪ ᐋᖅᑭᐅᒪᔾᔪᑎᓄᑦ 

ᐃᒡᓗᖃᐅᓯᕐᓄᑦ ᓄᓇᕗᒻᒥ. ᑭᓱᑐᐃᓐᓇᑦ ᐊᑭᑐᓂᖅᓵᓘᖕᒪᑕ ᐅᑭᐅᖅᑕᖅᑐᒥ, ᐃᒡᓗᖃᐅᓯᖅ 

ᑕᐃᒪᓐᓇᑐᐃᓐᓇᑦᑎᐊᖅᑕᐅᖅ ᐊᑭᑐᔪᐊᓘᖃᑕᐅᒋᓪᓗᓂ.  

ᑕᐅᑐᙳᐊᓕᖅᑕᐅᑎᓐᓇᓱᒡᓗᒍ, 1999 ᐊᒻᒪ 2009 ᐊᑯᓐᓂᖓᓂ, ᐃᒡᓗᒧᑦ ᐊᑭᓕᖅᓲᑕᐅᓚᐅᖅᑐᑦ 

ᓄᓇᕗᑦ ᒐᕙᒪᒃᑯᓐᓄᑦ 13.3 ᐳᓴᒦᓚᐅᖅᐳᑦ ᓄᓇᕗᒻᒥ ᑮᓇᐅᔭᓕᐊᖏᑦ ᑕᐅᑐᒃᖢᒋᑦ. ᑲᑎᖅᓱᒐᐅᕗᑦ 13-

ᖏᖅᓱᕐᓗᒍ ᐅᖓᑖᓄᑦ ᐊᑭᑐᓂᖅᓴᐅᓪᓗᓂ ᑲᓇᑕᒥ ᐊᒻᒪ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᒦᑦᑐᑦ ᑕᐅᑐᒃᖢᒋᑦ 

0.7ᐳᓴᒥ - 1.2ᐳᓴᒧᑦ ᑎᑭᓪᓗᒍ  

ᐃᒡᓗᓕᐅᕐᓂᐊᕐᓗᓂ ᐊᑭᖏᑦ ᓄᓇᕗᒻᒥ ᐊᑭᑐᔪᒻᒪᕆᐊᓗᐃᑦ ᑲᓇᑕᒥ ᖃᓪᓗᓈᓂ ᐃᒡᓗᓕᐅᖅᑎᑦ 

ᐊᔾᔨᒌᙱᑎᒋᓂᖏᑦ ᑕᐅᑐᒃᖢᒋᑦ. ᐃᒪᐃᒐᔪᒃᖢᓂ, ᓄᓇᕗᒻᒥ ᐃᒡᓗᓕᐅᖅᑐᑦ ᐊᑭᖃᖅᑎᒋᓲᑦ 

ᐱᖓᓱᐃᖅᓱᓪᓗᐊᕐᓗᒍ ᐊᑭᑐᓂᖅᓴᒥᒃ ᑐᕌᓐᑐ ᓄᓇᓕᐸᐅᔭᖓᓐᓂ. ᓄᓇᕗᒻᒥ, ᐊᑭᖏᑦ ᐊᔾᔨᒌᓲᖑᙱᑦᑐᑦ 

ᓄᓇᓕᖕᓂ, ᓄᑖᒥᒃ ᐃᒡᓗᓕᐅᕐᓂᐊᕐᓗᓂ ᐊᑭᖃᖅᑎᒋᔪᓐᓇᕐᒪᑦ $400,000 ᐊᒻᒪ $550,000 

ᐊᑯᓐᓂᖓᓂ.   

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᖃᑦᑕᖅᓯᒪᓕᖅᑐᑦ ᐊᕐᕌᒍᑦ ᐊᓂᒍᓵᖅᓯᒪᔪᓂᒃ ᐊᑭᑭᓐᓂᖅᓴᓂᒃ 

ᐃᒡᓗᓕᐅᖅᑎᑦᑎᓇᓱᒃᐸᒃᖢᑎᒃ, ᐊᓯᔾᔨᖅᓱᖅᑕᐅᓪᓗᑎᒡᓘᓐᓃᑦ ᑳᓐᑐᓛᒃᑎᑦᑎᓂᕐᒧᑦ ᐃᒡᓗᓕᐅᖅᑎᑦᑎᔾᔪᓰᑦ,  

ᐃᒡᓗᓕᐅᖅᑎᑦᑎᕙᓕᖅᖢᑎᒃ ᐃᒡᓗᓂᒃ ᐊᑕᐅᓯᕐᒧᑦ ᖃᔅᓯᑲᓪᓚᐅᓪᓗᑎᒃ ᑲᑎᙵᔪᓂᒃ, ᑭᓯᐊᓂ, 

ᐃᓱᒪᒋᓪᓗᒋᑦ ᐊᒃᑐᐊᔪᓕᒫᑦ  ᐊᑭᖏᓐᓄᑦ ᓲᕐᓗ ᓄᓇᕗᒻᒧᑦ ᐊᐅᓪᓚᖅᑎᑕᐅᓂᖏᑦ, ᓄᓇᒥᒃ 

ᐃᒡᓗᓕᐅᕐᕕᒃᓴᒥᒃ ᐋᖅᑭᒃᓯᓂᖅ ᓴᓇᑎᑦᑎᓂᕐᓗ, ᐃᒡᓗᓕᐅᕐᓂᖅ ᐃᒪᐃᑦᑑᖕᒪᑦ, ᐊᒻᒪ ᖃᓪᓗᓈᑦ ᓄᓈᓐᓂ 

ᐃᒡᓗᓕᐅᖅᐸᒃᑐᓂᒃ ᐊᑭᑐᓂᖅᓴᐅᖏᓐᓇᕐᓂᐊᕐᒪᑦ.  

ᐊᔾᔨᐸᓗᐊᑦᑕᐅᖅ, ᐊᐅᓚᑦᑎᔾᔪᑎᓄᑦ ᐊᑭᖓ ᐋᖅᑭᐅᒪᔾᔪᑎᓄᓪᓗ ᐃᓄᖕᓄᑦ ᐊᑐᖅᑐᐊᖅᑕᐅᕙᒃᑐᑦ 

ᐃᒡᓗᐃᑦ ᐊᑭᑐᔪᒻᒪᕆᐊᓘᖕᒥᖕᒪᑕ ᑲᓇᑕᒥ ᖃᓪᓗᓈᑦ ᐃᒡᓗᓕᐅᕈᓯᖏᓐᓂᒃ ᐊᑭᑐᓂᖅᓵᓘᖕᒪᑕ. 

ᐊᕐᕌᒍᓕᒫᒥ ᐊᐅᓚᑦᑎᔾᔪᑎᓄᑦ ᐊᑭᖏᑦ ᐊᑕᐅᓯᕐᒧᑦ ᐃᒡᓗᒧᑦ ᐃᓄᖕᓄᑦ ᐊᑐᖅᑐᐊᖅᑕᐅᔪᒃᓴᒧᑦ 

ᐊᑭᖃᖅᑎᒋᓲᖑᓪᓗᑎᒃ $26,000-ᐸᓗᖕᓂ, ᐊᑭᑐᓂᖅᓵᓗᒃ ᑐᕌᖓᑎᑕᐅᔪᓐᓇᖅᖢᓂ ᐃᒡᓗᒧᑦ 

ᐊᐅᓚᔪᓐᓇᐅᑎᑦ ᐊᑭᖏᓐᓄᑦ, ᐃᒪᕐᒧᑦ ᐊᒻᒪ ᐆᒻᒪᖅᑯᑎᓄᑦ.   

ᐊᓂᒍᖅᑎᑕᐅᓇᓱᓪᓚᕆᖃᑦᑕᖅᑐᖅ ᓄᓇᕗᑦ ᒐᕙᒪᒃᑯᑦ ᐱᕕᒃᓴᑭᑦᑐᒻᒪᕆᐊᓘᓲᑦ ᐊᑭᓕᖅᓲᑎᒋᓚᐅᖅᑕᑎᒃ 

ᐅᑎᖅᑎᓐᓇᓱᒋᐊᒃᓴᖅ. ᐊᑐᖅᑐᐊᕈᑎᓄᑦ ᑮᓇᐅᔭᓕᐊᖏᑦ ᐃᒡᓗᓂᒃ ᐊᑐᖅᑐᐊᖅᑕᐅᕙᒃᑐᓂᒃ ᓄᓇᕗᒻᒥ 

ᑭᒡᓕᖃᔭᒻᒪᑕ ᓄᓇᕗᒻᒥ ᒪᑭᒪᔾᔪᑎᓄᑦ ᐱᑕᖃᑦᑎᐊᙱᓗᐊᕐᓂᖓᓄᑦ ᐃᓄᖕᓄᑦ ᐱᓕᕆᐊᖑᔪᒃᓴᓂᒃ. 

2014-15-ᒥ 74.7% ᐃᓄᖕᓄᑦ ᐊᑐᖅᑐᐊᔪᒃᓴᑦ $23,000 ᑐᖔᓂ ᑮᓇᐅᔭᓕᐅᖅᑎᒋᖃᑦᑕᓚᐅᖅᐳᑦ 

ᐊᕐᕌᒍᓕᒫᒥ. ᐅᐱᓐᓇᕋᓂ ᐃᓄᖕᓄᑦ ᐊᑐᖅᑐᐊᖅᑕᐅᔪᓕᒫᑦ ᐃᒡᓗᐃᑦ ᑐᕌᒐᖃᖅᑐᐃᓐᓇᐅᖕᒪᑕ 

ᑮᓇᐅᔭᓕᐅᕐᓂᖏᑦ ᒪᓕᒃᑕᐅᓪᓗᑎᒃ, ᐃᒡᓗᓂᒃ ᐊᑐᖅᑐᐊᖅᑏᑦ ᐊᒥᓲᓂᖅᓴᕐᔪᐊᕌᓗᐃᑦ 

ᐊᑭᓕᖅᓱᐃᑎᒋᓪᓗᑎᒃ $60-ᒥ ᑕᖅᑭᑕᒫᑦ.  

ᐃᒡᓗᑭᒃᓴᕐᓂᖅ ᓄᓇᕗᒻᒥ ᓴᖅᑭᓐᓇᓱᖕᓂᐊᕐᓗᒍ ᓄᓇᕗᑦ ᒐᕙᒪᒃᑯᑦ ᐃᓄᑑᓗᑎᒃ ᐱᓕᕆᔪᓐᓇᙱᑕᖓ. 

ᐃᑲᔪᖅᑕᐅᖏᓐᓇᕆᐊᖃᕐᓂᐊᖅᑐᒍᑦ ᑲᓇᑕᒥ ᒐᕙᒪᒃᑯᓐᓂ ᑕᒪᐃᓐᓄᑦ ᐃᒡᓗᓕᐊᒃᓴᓄᑦ ᓄᑖᓄᑦ ᐊᒻᒪ 

ᐃᑲᔪᖅᓱᖅᑕᐅᓗᐊᒃᑲᓐᓂᕆᐊᖃᖅᑐᒍᑦ ᓴᖅᑭᑦᑎᓇᓱᖕᓂᐊᕐᓗᑕ ᐊᑭᑦᑐᕆᐊᖅᐸᓪᓕᐊᖏᓐᓇᖅᑐᑦ 

ᐊᐅᓚᔾᔪᑎᓄᑦ ᐊᑭᒋᔭᓄᑦ.    

ᒫᓐᓇᒧᑦ ᑎᑭᖦᖢᒍ ᖃᐅᔨᒪᔪᐃᓐᓇᐅᖅᑰᓕᕋᔅᓯ ᐃᓄᖕᓂ ᐃᒡᓗᓄᑦ ᐊᖏᖃᑎᒌᒍᑕᐅᓯᒪᔪᑦ ᑮᓇᐅᔭᓂᒃ 

ᐱᔭᐅᔪᒪᖃᑦᑕᕈᓐᓃᖅᐸᓪᓕᐊᑐᐃᓐᓇᓕᕐᓂᖏᓐᓂᒃ. ᓄᓇᕗᑦ ᒐᕙᒪᒃᑯᓐᓄᑦ ᐃᒃᐱᒋᔭᐅᕐᔪᐊᖅᑐᐊᓗᒃ 

ᐱᔭᐅᔪᒪᖃᑦᑕᕈᓐᓃᖅᐸᓪᓕᐊᓕᖅᑎᓪᓗᒋᑦ, ᓱᒃᑲᐃᑦᑐᒥᐅᒐᓗᐊᖅ ᑮᓇᐅᔭᓂᒃ ᐊᑐᖅᐸᒃᑕᖏᑦ 

ᐊᑭᑦᑐᖅᐸᓪᓕᐊᖏᓐᓇᓚᐅᕐᒪᑕ ᐃᓄᖕᓄᑦ ᐃᒡᓗᓂᒃ ᐊᐅᓚᑦᑎᔾᔪᑎᓄᑦ. ᑕᒪᑐᒪᓂ ᐊᕐᕌᒍᒥ, ᐃᓄᖕᓂ 

ᐃᒡᓗᓄᑦ ᐊᖏᖃᑎᒌᒍᑕᐅᓯᒪᔪᑦ ᑮᓇᐅᔭᑦ ᐅᓄᕈᓐᓃᖅᐹᓪᓕᖅᓯᒪᓕᕇᖅᑐᑦ $10.576 ᒥᓕᐊᓐᓂᒃ.  

ᐊᒃᑐᖅᑕᐅᓂᕆᔭᐅᔪᖅ ᐱᔭᐅᔪᒪᖃᑦᑕᕈᓐᓃᖅᐸᓪᓕᐊᓕᖅᑎᓪᓗᒋᑦ ᐃᓄᖕᓂ ᐃᒡᓗᓄᑦ 

ᐊᖏᖃᑎᒌᒍᑕᐅᓯᒪᔪᑦ ᐊᖏᓂᖅᓵᓘᓕᕐᒪᑦ ᒪᕐᕈᐃᓕᖅᑲᖓᔪᒥᒃ ᐊᒃᓱᕈᕐᓇᕐᓂᖅᓵᓘᓕᖅᑎᓪᓗᒍ ᓄᓇᕗᒻᒥ 

ᒐᕙᒪᒃᑯᑦ ᑮᓇᐅᔭᖅᑑᑎᖏᓐᓄᑦ ᖄᖏᐅᑎᓗᐊᓕᒑᖃᑦᑕᓕᖅᑎᓪᓗᒋᑦ ᐊᑐᖅᑕᐅᔪᒃᓴᖁᑎᖏᓐᓂᒃ. ᓄᓇᕗᑦ 

ᒐᕙᒪᒃᑯᑦ ᑮᓇᐅᔭᑎᒍᑦ ᐃᑲᔪᖦᖤᐱᒃᑲᓗᐊᖅᖢᑎᒃ ᓄᖑᑉᐸᓪᐊᓕᖅᑐᒧᑦ ᐃᓄᖕᓂ ᐃᒡᓗᓄᑦ 

ᐊᖏᖃᑎᒌᒍᑎᓄᑦ ᑮᓇᐅᔭᖁᑎᒋᔭᓄᑦ, ᑭᓯᐊᓂ ᐃᒡᓗᓕᐅᖅᐸᓪᓕᐊᔪᓂᒃ ᐃᒡᓗᓕᐊᖑᕙᓪᓕᐊᔪᑦ, 

ᐊᑕᖏᕐᓗᒍ ᐊᑭᖓ ᐃᖏᕐᕋᑏᓐᓇᕋᓱᖕᓂᐊᕐᓗᒍ ᐊᑭᓕᖅᓱᒐᒃᓴᑦ 

ᐅᓄᖅᓯᕙᓪᓕᐊᖏᓐᓇᓕᒑᖕᒪᑕ. ᒫᓐᓇᒃᑯᑦ, ᓄᓇᕗᑦ ᒐᕙᒪᒃᑯᑦ ᐃᑲᔫᑎᖓ  ᐃᓄᖕᓄᑦ ᐃᒡᓗᓄᑦ 

ᑐᕌᖓᔪᓄᑦ ᑖᒃᑯᓄᖓᑐᐊᖅ 9ᐳᓴᖓᓂ ᐊᐅᓚᔾᔪᑎᓄᑦ ᐋᖅᑭᐅᒪᔾᔪᑎᓄᓪᓗ ᑲᑎᓪᓗᒋᑦ 

ᑮᓇᐅᔭᖅᑑᑎᖓᓄᑦ ᖄᖏᐅᑎᓇᔭᕐᒪᑦ $1.5 ᐱᓕᐊᓂᒃ ᐊᑭᑐᑎᒋᔪᒥᒃ, ᑭᓯᐊᓂᑦᑕᐅᖅ 

ᓴᖅᑭᑉᐸᓪᓕᐊᓕᖅᑎᓪᓗᑎᒍᑦ 3,000-ᖑᓪᓗᑎᒃ ᐃᒡᓗᒃᓴᐃᑦ ᐊᒥᒐᖅᓯᓂᐅᔪᑦ, ᓇᓚᐅᑦᑖᕈᓐᓇᖅᐳᒍᑦ 

ᐋᖅᑭᐅᒪᔾᔪᑎᓄᑦ ᐃᓄᖕᓄᑦ ᐃᒡᓗᒋᔭᐅᔪᑦ ᐊᑭᒋᒐᔭᙳᐊᖅᑕᖓ 16ᐳᓴᒥ ᐅᓄᖅᓯᕚᓪᓕᕋᔭᕐᓂᖓᓂᒃ 

ᓄᓇᕗᑦ ᒐᕙᒪᒃᑯᑦ ᑮᓇᐅᔭᖅᑑᑎᖏᑦ ᑲᑎᓪᓗᒋᑦ ᖄᖏᐅᑎᔪᑦ.   

ᐱᔾᔪᑎᒋᓪᓗᒋᑦ ᐃᒡᓗᓕᐊᖑᕙᓪᓕᐊᓕᓵᖅᑐᑦ, ᒪᕐᕉᖕᓂ ᐱᓕᕆᔾᔪᓯᖅᑕᖃᕐᒪᑦ ᐊᑭᑐᔪᓄᑦ ᑮᓇᐅᔭᑦ 

ᐃᓯᖅᐸᓪᓕᐊᓲᓂᒃ ᓄᓇᕗᒻᒧᑦ. ᓯᕗᓪᓕᖅ 2014-ᒥ 2019-ᒧᑦ ᑮᓇᐅᔭᓕᐅᕋᓱᐊᕈᑎᑦ ᐊᑭᑐᓗᐊᙱᑦᑐᓂᒃ 

ᐃᒡᓗᓕᕆᓂᕐᒧᑦ ᐊᖏᖃᑎᒌᒍᑎᒃᑯᑦ, ᐱᔭᕆᐊᖃᓚᐅᖅᐳᑦ 100ᐳᓴᒥᒃ ᐊᑭᖓᓄᑦ ᓄᓇᕗᑦ ᒐᕙᒪᒃᑯᓐᓂ 

ᑮᓇᐅᔭᖃᖅᑎᑦᑎᓇᔭᖅᖢᑎᒃ ᑲᑎᓪᓗᒍ $7.33 ᒥᓕᐊᓂᒃ, ᐅᕝᕙᓘᓐᓃᑦ $1.465 ᒥᓕᐊᓂᒃ ᐊᕐᕌᒍᓕᒫᒧᑦ 

ᑲᓇᑕᒥ ᑮᓇᐅᔭᖁᑎᒋᔭᓄᑦ ᓴᖅᑭᑕᐅᔾᔪᑎᒃᓴᓂᒃ ᓄᓇᕗᒻᒥ ᐱᔭᕆᐊᖃᕐᓂᖓ ᐃᓄᖕᓄᑦ 

ᐊᑐᖅᑐᐊᖅᑕᐅᔪᒃᓴᓂᒃ ᐃᒡᓗᓕᐊᖑᔪᒃᓴᓂᒃ.   

ᐱᓕᕆᖃᑎᒌᖕᓂᖅ ᐊᒻᒪ ᐊᑯᓂᐅᔪᒃᑯᑦ ᐋᖅᑭᒃᑕᐅᓯᒪᔪᑦ ᐊᖏᖃᑎᒌᒍᑎᑦ ᐃᑲᔫᑎᖃᑦᑎᐊᖅᑐᑦ, 

ᐃᑲᔪᕈᓐᓇᕐᓂᕆᔭᖓ ᑐᙵᕕᖃᓲᖑᓪᓗᓂ ᐃᓄᒋᐊᖕᓂᖏᑦ ᒪᓕᒃᑕᐅᓪᓗᑎᒃ ᑭᒡᒐᖅᑐᐃᕕᐅᔪᓂᒃ. ᑕᒪᓐᓇ 

ᓈᓴᐅᓯᕆᓂᖅ ᖃᓪᓗᓈᑦ ᓄᓈᓐᓂ ᐊᑑᑎᖃᑦᑎᐊᖅᑐᐊᓘᔪᓐᓇᖅᑐᖅ, ᑭᓯᐊᓂ ᓄᓇᕗᒻᒥ 

ᐱᓕᕆᔾᔪᓯᐅᕙᒃᑐᓄᑦ ᓈᒻᒪᙱᒻᒪᑦ. ᐱᔾᔪᑕᐅᓪᓗᓂ ᐊᖏᓂᖏᑦ ᓈᒻᒪᙱᓐᓂᖏᓐᓄᑦ, 

ᐊᒃᑐᐃᔾᔪᑕᐅᓪᓚᑦᑖᓲᑦ ᑮᓇᐅᔭᓕᐅᕈᑕᐅᓇᓱᐊᖅᑐᓂᒃ ᐊᑭᑭᓗᐊᙱᑦᑐᓄᑦ ᑮᓇᐅᔭᑦ 

ᐃᓱᓕᕝᕕᒃᓴᐅᑎᖃᖅᑐᐃᓐᓇᓚᐅᖅᐳᑦ. ᑭᓯᐊᓂ ᑲᑎᖅᓱᖅᑕᐅᓯᒪᔪᑦ ᓄᓇᕗᑦ ᒐᕙᒪᒃᑯᓐᓂ ᐃᑲᔪᖅᑕᐅᓗᑎᒃ 

ᓄᓇᕗᑦ ᒐᕙᒪᒃᑯᑦ ᐊᑭᑐᔫᑎᓅᖓᔪᑦ ᑮᓇᐅᔭᓄᑦ. ᑭᒡᓕᖃᕐᓗᓂ, ᑮᓇᐅᔭᓕᐅᕋᓱᐊᕈᑎᑦ 

ᐊᑭᓕᖅᓱᒐᕐᓂᖅᑐᓂᒃ ᐃᒡᓗᓂᒃ ᓇᓗᓇᐃᖅᓯᒪᔪᑦ ᑮᓇᐅᔭᒃᑯᑦ ᐃᑲᔪᖅᑕᐅᓂᖏᓐᓂᒃ ᑲᓇᑕᒥ ᒐᕙᒪᒃᑯᓐᓂ, 

ᐊᑐᖅᑕᐅᓲᑦ ᐊᑭᓕᖅᓱᕆᐊᓕᖕᓄᑦ ᓄᓇᕗᑦ ᒐᕙᒪᒃᑯᑦ ᐊᑭᑐᔪᓂᒃ ᑮᓇᐅᔭᖁᑎᒋᔭᐅᔪᓂᒃ ᓄᑖᓂᒃ 

ᐃᒡᓗᓕᐅᕐᓂᐊᓕᕌᖓᑕ.  

ᐊᐃᑉᐸᖓ ᐱᓕᕆᔾᔪᓯᖅ ᐊᑭᑐᔪᑦ ᑮᓇᐅᔭᑦ ᐃᓯᖅᐸᓪᓕᐊᔪᑦ ᓄᓇᕗᒻᒧᑦ ᑲᓇᑕᒥ ᒐᕙᒪᒃᑯᓐᓂᙶᖅᖢᑎᒃ 

ᐊᖏᔫᑎᐊᓗᖕᓂ ᐊᑕᐅᓯᐊᕐᓗᑎᒃ ᐊᑭᑐᔪᑦ ᑮᓇᐅᔭᑦ ᐃᑲᔫᑕᐅᓲᖑᕗᑦ. ᐆᒃᑑᑕᐅᔪᓐᓇᖅᑐᑦ ᑖᒃᑯᓄᖓ 

ᐃᓚᖃᖅᐳᑦ ᓄᓇᕗᒻᒥ ᐃᒡᓗᒃᓴᓂᒃ ᐸᐸᑦᑎᔨᒃᑯᑦ, ᑲᓇᑕᒥ ᒪᑭᒪᔾᔪᑎᓄᑦ ᐱᓕᕆᔾᔪᑎᑦ ᐱᕙᒌᔭᕈᑎᓄᑦ, 

ᖃᖓᑦᑎᐊᕐᓗ, 2013-ᒥ, $100 ᒥᓕᐊᓐᑕᖃᓚᐅᖅᖢᓂ ᒪᑭᒪᔾᔪᑎᓄᑦ ᐱᓕᕆᔾᔪᑎᑦ ᐱᕙᒌᔭᕈᑎᑦ 

ᑮᓇᐅᔭᓄᑦ.  

ᑕᒪᒃᑯᐊ ᐊᑭᑐᔪᓄᑦ ᑮᓇᐅᔭᖅᑖᖑᑎᑕᐅᕙᒃᑐᑦ ᑐᙵᓱᒃᑎᑕᐅᓲᑦ, ᑕᑯᒃᓴᐅᑎᑦᑎᓲᖑᓂᖏᓐᓄᑦ 

ᑕᑯᒃᓴᐅᑦᑎᐊᕐᓂᖅᓴᓄᑦ ᐱᔾᔪᑎᒃᓴᖃᖅᑐᓄᑦ ᑮᓇᐅᔭᖃᖅᑎᑦᑎᓂᖅ ᓇᓃᒃᑲᓗᐊᖅᐸᑦ 

ᓴᖅᑭᔾᔪᑕᐅᔪᓐᓇᕐᓗᓂ ᓄᓇᕗᒻᒥ ᐃᒡᓗᑭᒃᓴᕐᓂᐅᓲᒧᑦ. ᑭᓯᐊᓂ, ᓇᓚᐅᑦᑖᒐᒃᓴᐅᙱᑦᑐᑦ ᑖᒃᑯᓇᓂ 

ᑮᓇᐅᔭᓕᐅᕋᓱᐊᕈᑕᐅᓲᓂᒃ ᑕᑯᒃᓴᐅᑎᑦᑎᓪᓗᓂ ᐅᔾᔨᕐᓇᒻᒪᕆᒃᑐᓂᒃ ᐊᓂᒍᖅᑎᑦᑕᕆᐊᓕᖕᓂᒃ.  

ᐆᒃᑑᑎᒋᓗᒍ, ᐃᖏᕐᕋᑦᑎᐊᙱᑦᑐᑦ ᑮᓇᐅᔭᓕᐅᕈᑕᐅᓇᓱᐊᖅᐸᒃᑐᑦ ᐅᖓᕙᕆᐊᕈᑕᐅᕐᔪᐊᖃᑦᑕᕐᒪᑕ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ ᐱᔪᓐᓇᕐᓂᕆᔭᐅᔪᒧᑦ, ᓄᓇᕗᑦ ᒐᕙᒪᒃᑯᑦ ᐊᒻᒪ ᓄᓇᓕᖕᓂ 

ᒐᕙᒪᒋᔭᐅᔪᑦ ᐱᕙᒌᔭᖃᑦᑕᖁᔭᐅᓪᓗᑎᒃ ᐊᑐᓕᖅᑎᑦᑎᔾᔪᓯᕐᓂᒃ ᐱᐅᓂᖅᓴᓂᒃ ᓄᓇᒧᑦ ᐊᑐᖅᑐᐊᕈᑎᑦ 

ᐊᑐᐊᒐᕐᓂᒃ ᐱᕙᒌᔭᖅᐸᒡᓗᑎᒡᓗ ᓄᓇᓕᖕᓂ ᓇᐸᔾᔪᑎᓄᑦ ᐱᔭᐅᔭᕆᐊᓕᖕᓂᒃ ᐱᔾᔪᑎᖃᓕᕌᖓᑕ 

ᓄᓇᓕᖕᓂ ᓯᕗᓪᓕᐅᑎᔭᕆᐊᓕᖕᓂᒃ. ᑮᓇᐅᔭᑦ ᓇᓗᓇᖅᑐᒃᑯᑦ ᐱᓕᕆᐊᖑᓲᑦ ᐅᖓᕙᕆᐊᕈᑕᐅᖃᑦᑕᕆᕗᑦ 

ᓄᓇᕗᑦ ᒐᕙᒪᒃᑯᓐᓄᑦ ᐱᔪᓐᓇᕐᓂᕆᔭᐅᔪᒧᑦ ᐊᓂᒍᖅᑎᑦᑎᔾᔪᑎᒃᓴᓂᒃ ᒪᑭᒪᔾᔪᑎᒃᓴᒃᑲᓐᓂᕐᓄᑦ ᑐᕌᖓᔪᓂᒃ 

ᐱᒋᐊᕈᑎᒃᓴᓄᑦ ᐊᑯᓂᐅᓂᖅᓴᒃᑯᑦ ᐱᓕᕆᐊᖑᔭᕆᐊᖃᖅᑐᓄᑦ, ᓲᕐᓗ ᓴᓇᔨᕈᕆᐅᖅᓴᔪᑦ ᐊᒻᒪ 

ᐱᓕᒻᒪᒃᓴᖅᑐᑦ. ᐱᑕᖃᑦᑎᐊᙱᓐᓂᖏᑦ ᓇᓚᐅᑦᑖᕈᑎᓄᑦ ᑭᒡᓕᖃᖅᑐᑦ ᐱᕙᒌᔭᖅᑕᐅᔪᓂᒃ, ᓄᓇᕗᑦ 

ᒐᕙᒪᒃᑯᓐᓄᑑᙱᑦᑐᖅ, ᑭᓯᐊᓂᑦᑕᐅᖅ ᓄᓇᓕᖕᓂ ᒐᕙᒪᐅᔪᓄᑦ ᐊᓯᖏᓐᓄᓪᓗ ᓇᖕᒥᓂᖃᖃᑕᐅᔪᓄᑦ 

ᓄᓇᓕᖕᓂ ᓇᐸᔪᓐᓇᐅᑎᓕᕆᔪᓂᒃ. ᓴᖅᑭᑦᑎᔾᔪᑕᐅᓲᖑᒋᓪᓗᓂ ᐱᓕᕆᑦᑎᐊᕐᓇᖅᑐᓂᒃ ᐅᕝᕙᓘᓐᓃᑦ 

ᐱᓕᕆᑦᑎᐊᕐᓇᙱᑦᑐᓂᒃ ᐊᕙᑎᑦᑎᓐᓂ ᓄᓇᓕᖕᓂ ᑳᓐᑐᓛᒃᑎᑦᑎᔨᓂᒃ ᐅᖓᕙᕆᐊᕈᑕᐅᔪᓐᓇᖅᖢᓂᓗ 

ᐱᓕᕆᐊᖑᑦᑎᐊᖅᑑᒐᓗᐊᒧᑦ ᐱᕙᓪᓕᐊᔪᓕᕆᓂᕐᒥᒃ ᓄᓇᓕᖕᓂ ᓇᓕᐊᖕᓂᑐᐃᓐᓇᖅ.  

ᑭᓯᐊᓂᑦᑕᐅᖅ, ᐊᒃᑐᕈᑕᐅᔪᑦ ᓈᒻᒪᙱᑦᑐᓄᑦ ᑮᓇᐅᔭᓕᐅᕈᑕᐅᓯᒪᔪᓄᑦ ᕿᓚᒻᒥᐅᔪᒃᑯᑦ ᓴᖅᑭᓲᖑᒐᓗᐊᑦ, 

ᓴᖅᑭᑦᑎᔪᓐᓇᙱᑦᑐᑦ ᐊᑯᓂᐅᔪᒃᑯᑦ ᐊᒃᑐᐃᔾᔪᑎᓂᒃ ᓲᕐᓗ ᐃᓄᒋᐊᒃᓯᕙᓪᓕᐊᓂᖅ ᑕᐅᑐᒃᖢᒍ. 2004-

ᖑᑎᓪᓗᒍ, ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᑲᑐᔾᔨᖃᑎᖃᓚᐅᖅᓯᒪᕗᑦ ᓄᓇᕗᑦ ᑐᙵᕕᒃᑯᓐᓂ 

ᐱᕙᓪᓕᐊᑎᑦᑎᓇᓱᒃᖢᑎᒃ ᐊᕐᕌᒍᓄᑦ ᖁᓕᓄᑦ ᐃᓄᖕᓄᑦ ᐃᒡᓗᓕᕆᓂᕐᒧᑦ ᐱᕙᒌᔭᕈᑎᓂᒃ, 3000-ᓂᒃ 

ᐃᒡᓗᓕᐅᕆᐊᖃᖅᑎᑦᑎᓪᓗᑎᒃ ᐃᒡᓗᓂᒃ ᐃᓄᒋᐊᒃᑐᓂᒃ ᐃᑲᔫᑕᐅᖁᔭᐅᓪᓗᑎᒃ.  2016-ᒥ, ᐊᕐᕌᒍᑦ ᖁᓕᑦ 

ᖄᖏᖅᓯᒪᓕᖅᑎᓪᓗᒋᑦ ᐊᒻᒪ $500 ᒥᓕᐊᓐᓂᒃ ᑮᓇᐅᔭᓕᐅᓚᐅᖅᑎᓪᓗᒋᑦ ᓄᑖᓂᒃ ᐃᒡᓗᓕᐅᕈᑎᒃᓴᓄᑦ, 

ᐅᑎᖅᓯᒪᓕᖅᑐᒍᑦ ᐱᒋᐊᕐᕕᒋᓚᐅᖅᓯᒪᔭᑦᑎᓐᓄᑦ. ᓱᓕ ᐃᒡᓗᒃᑲᓐᓂᕐᓂᒃ ᐱᔪᒪᕗᒍᑦ 3000-ᑲᓐᓂᕐᓂᒃ 

ᐃᒡᓗᑭᒃᓴᕐᓂᐅᔪᖅ ᓄᓇᕗᒻᒥ ᑲᓇᑕᓕᒫᒥᓗ ᐱᑕᖃᕈᓐᓃᖅᑎᔾᔫᒥᖁᓪᓗᒍ, ᐊᒻᒪᓗ 

ᐱᑕᖃᕆᐊᖃᓪᓚᕆᖕᓂᖏᓐᓄᑦ ᐊᖑᒻᒪᑎᔭᕆᐊᖃᕋᑦᑕ ᐃᓄᒋᐊᒃᓯᕙᓪᓕᐊᖏᓐᓇᖅᑎᓪᓗᑕ.   

ᒪᓕᒃᑐᑦ, ᓇᓚᐅᑦᑖᒐᕐᓂᖅᑐᑦ ᐊᒻᒪ ᓈᒻᒪᒃᑐᑦ ᑮᓇᐅᔭᑦ ᓄᑖᓂᒃ ᐃᒡᓗᓕᐊᒐᒃᓴᓄᑦ ᐃᓚᖃᖅᖢᑎᒃ 

ᐃᑲᔪᖅᓱᖅᑕᐅᒃᑲᓐᓂᕈᑎᒃᓴᓂᒃ ᐊᐅᓚᔾᔪᑎᓄᑦ ᐊᑭᒋᔭᓄᑦ, ᐱᕕᖃᕈᑕᐅᓇᔭᖅᐳᖅ ᓄᓇᕗᒥᐅᓄᑦ 

ᐱᕙᓪᓕᐊᔾᔪᑕᐅᓗᓂ ᓈᒻᒪᖅᑰᑦᑎᔾᔫᒥᓗᑎᒃ ᐃᒡᓗᓕᐅᖅᐸᓕᕐᓗᑎᒃ ᐊᖏᒡᓕᕚᓪᓕᖅᑎᓪᓗᒍ 

ᑮᓇᐅᔾᔭᒃᓵᕆᔭᐅᓂᑯᑦ ᐅᑎᖅᑎᑕᐅᔪᒃᓴᑦ ᑲᓇᑕᒥ ᒐᕙᒪᒃᑯᓐᓄᑦ. ᑮᓇᐅᔭᖃᖅᑎᑦᑎᓂᖅ ᐊᑯᓂᐅᔪᒃᑯᑦ 

ᐱᕙᒌᔭᖅᑕᐅᔪᓄᑦ ᐃᑲᔪᖅᓱᐃᖃᑦᑕᕋᔭᖅᐳᑦ ᐱᕙᓪᓕᐊᓂᕆᔭᐅᔪᓄᑦ ᓄᓇᓕᐅᖃᑎᒥᖕᓄᑦ ᑐᕌᒐᖃᖅᑐᓄᑦ 

ᐱᐅᓯᒋᐊᖅᑎᑦᑎᓇᓱᒃᑐᓂᒃ ᓄᓇᓕᖕᓂ ᖃᓄᐃᙱᑦᑎᐊᕈᓯᕐᓂᒃ.  

ᐊᑯᓂᐅᓂᖅᓴᒃᑯᑦ ᐱᕙᒌᔭᖅᑕᐅᔪᑦ ᐱᕕᖃᕈᑕᐅᔪᓐᓇᕐᒥᖕᒪᑕ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂ 

ᐊᑲᕐᕉᑕᐅᓗᑎᒃ ᓄᑖᑦ ᐱᓕᕆᔾᔪᑎᒃᓴᑦ ᐃᒡᓗᓕᐅᖅᐸᓪᓕᐊᔪᓂᒃ ᐊᒻᒪ ᐋᖅᑭᐅᒪᑎᑦᑎᔪᓂᒃ. ᓄᓇᓕᖕᓂ 

ᐃᒡᓗᓕᐅᖅᑏᑦ ᐱᔪᓐᓇᕐᓂᖃᕐᒪᑕ ᑭᒡᓕᖃᔭᑦᑐᒥᒃ ᓄᓇᓕᒐᓵᓗᖕᓂ ᐅᑭᐅᖅᑕᖅᑐᒥ. ᑕᒪᓐᓇ ᑐᑭᖃᖅᐳᖅ 

ᐊᑐᖅᐸᒡᓗᒋᑦ ᐃᓕᐅᖅᑲᖅᐸᒡᓗᒋᓪᓗ ᒫᓐᓇᓕᓴᐅᓛᑦ ᐱᓕᕆᔾᔪᑎᑦ ᐃᒡᓗᓕᐊᕆᕙᒃᑕᑦᑎᓐᓂ 

ᓈᒻᒪᒐᔭᙱᒻᒪᑦ, ᐱᔾᔪᑕᐅᓕᕈᓘᔭᖅᐸᒃᑐᓂᒃ, ᓄᓇᓕᖕᓂ ᐱᑕᖃᙱᒻᒪᑦ ᖃᐅᔨᒪᑦᑎᐊᖅᑐᓂᒃ 

ᐱᓕᕆᔪᓐᓇᑦᑎᐊᖅᑐᓂᒡᓗ ᐋᖅᑭᐅᒪᑎᑦᑎᔪᓐᓇᕐᓗᑎᒃ ᐋᖅᑭᒃᓯᔪᓐᓇᕐᓗᑎᒡᓘᓐᓃᑦ ᓄᑖᓂᒃ ᐱᓕᕆᔾᔪᑎᓂᒃ 

ᓱᕋᒃᑳᖓᑕ. ᐊᑯᓂᐅᓂᖅᓴᒧᑦ ᐱᕙᒌᔭᖃᑦᑕᕐᓂᖅ, ᐱᕕᒃᓴᖃᕐᓇᕐᓂᖅᓴᐅᖕᒪᑦ ᒪᓂᒻᒪᒃᐸᒡᓗᒋᑦ 

ᐃᒡᓗᓕᐅᕐᓂᕐᒥᒃ ᐃᓕᓴᐃᔪᓐᓇᖅᑐᑦ ᐊᔪᙱᑦᑐᑦ ᒫᓐᓇᓕᓴᐅᓛᓂᒃ ᐱᓕᕆᔾᔪᑎᓂᒃ 

ᐱᓕᕆᔾᔪᑎᖃᕈᓐᓇᖅᑐᑦ ᐃᒡᓗᓕᐅᖅᐸᓪᓕᐊᑎᓪᓗᒋᑦ.    

ᐃᒪᐃᒐᔪᓗᐊᕐᒪᑦ ᖃᓪᓗᓈᓂ ᑎᓕᐅᖅᑕᐅᕈᓘᔭᕐᓇᖅᐸᒃᖢᓂ ᐊᖏᒡᓕᒋᐊᖅᑎᑦᑎᖁᔨᔪᓂᒃ 

ᐆᒻᒪᖅᑯᑎᓕᕆᓂᕐᒧᑦ ᐊᑐᑦᑎᐊᒃᑲᓐᓂᖁᔨᔪᓂᒃ ᐅᕝᕙᓘᓐᓃᑦ ᐱᐅᓯᒋᐊᖅᑎᑦᑎᖁᔨᔪᓂᒃ ᐃᒡᓗᓕᐅᕈᓯᕐᓂᒃ 

ᐊᑭᒃᖠᒋᐊᕈᑕᐅᔪᓐᓇᖅᑐᓂᒃ ᐃᒡᓗᓕᐅᕐᓗᓂ ᐊᑭᒋᔭᐅᕙᒃᑐᓄᑦ, ᑐᒃᓯᕋᐅᑕᐅᓲᑦ ᐱᔾᔪᑕᐅᓪᓗᑎᒃ 

ᒐᕙᒪᓕᕆᔾᔪᑎᓄᑦ ᐊᑲᕐᕉᑕᐅᕙᒃᑐᑦ ᑐᙵᕕᖃᙱᓪᓗᑎᒡᓗ ᖃᓄᑐᐃᓐᓇᖅ ᐊᑐᐊᒐᒃᓴᓂᒃ 

ᐋᖅᑭᒃᑕᐅᓯᒪᔪᓂᒃ ᖃᐅᔨᓴᖅᑕᐅᓂᕐᒧᑦ ᓈᒻᒪᒃᑐᓂᒃ ᐅᑭᐅᖅᑕᖅᑐᒥ ᐃᒡᓗᓕᐊᖑᕙᒃᑐᓄᑦ. ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᓄᑖᑦ ᐃᒡᓗᓕᐊᕆᕙᓪᓕᐊᔭᖏᑦᑕ ᐋᖅᑭᒃᓯᒪᓂᕆᔭᖏᑦ ᑕᒪᕐᒥᑦᑎᐊᖅ 

ᐆᒻᒪᖅᑯᑎᑐᓗᐊᕐᓇᙱᑦᑐᒥᒃ ᐆᒻᒪᖅᑯᑎᑐᖅᑐᑦ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᐱᓕᕆᖃᑎᖃᖃᑦᑕᕐᓂᐊᖅᐳᑦ ᓴᖅᑭᑦᑎᓇᓱᒡᓗᑎᒃ ᐆᒻᒪᖅᑯᑎᑐᕈᓯᕐᓂᒃ ᐃᒡᓗᓂᒃ ᐊᑐᖅᑐᐊᖅᑕᐅᕙᒃᑐᓂᒃ, 

ᑭᓯᐊᓂ ᐃᓱᒪᒋᓪᓗᒍ ᓯᓚ ᐊᒻᒪ ᐃᒡᓗᑭᒃᓴᕐᓂᐅᖃᑦᑕᖅᑐᖅ, ᐆᒻᒪᖅᑯᑎᑐᕐᓂᖅ ᐊᑦᑎᒃᑐᒦᐸᓗᒃᑐᐊᓗᒃ.  

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓴᖅᑭᑦᑎᓚᐅᓱᖓᖅᐸᑕ ᐃᒡᓗᑖᕆᐊᖃᕐᓂᖏᓐᓂᒃ, ᑕᐃᑲᓂᓕ ᑕᐃᒪ 

ᓇᓗᓇᐃᖅᓯᑕᐃᓐᓇᕈᓐᓇᕐᒪᑕ ᐱᒋᔭᐅᓇᔭᖅᑐᒥᒃ ᐆᒻᒪᖅᑯᑎᑐᓗᐊᕐᓇᙱᑦᑐᓂᒃ ᖃᐅᔨᓴᖅᑎᑦᑎᓂᕐᒥᒃ.  

ᑭᒡᓕᒋᔭᐅᔪᑦ ᓴᖅᑭᑦᑎᓇᓱᖕᓂᐊᕐᓗᓂ ᐊᔾᔨᒌᙱᑦᑐᓂᒃ ᐃᒡᓗᖃᐅᓯᕐᓂᒃ ᓄᖅᑲᖓᔾᔪᑕᐅᓲᖑᖕᒪᑦ 

ᓄᓇᕗᒥᐅᓂᒃ ᖃᓄᑐᐃᓐᓈᓗᒃ ᐃᒡᓗᓕᐊᖑᖁᔭᒥᓂᒃ ᐃᒡᓗᑖᕈᓐᓇᕐᓂᕐᒥᒃ. ᐃᒡᓗᓕᐊᖑᖁᔭᑦ 

ᓇᓗᓇᐃᖅᑕᐅᔪᓐᓇᖅᐳᖅ ᒪᕐᕉᖕᓂ ᐱᓂᖅᐹᖅᑕᖃᕈᓐᓇᖅᑐᖅ: ᐱᐊᓂᒃᑕᐅᑎᓪᓗᒋᑦ, 

ᓇᖕᒥᓂᖅᑖᕆᔭᐅᔪᓐᓇᖅᑐᑦ; ᐊᒻᒪᒃᑲᓐᓂᒃ, ᐊᖏᕐᕋᖃᙱᑦᑐᖃᕈᓐᓇᖅᑐᖅ, ᓇᐅᒃᑯᓪᓗᑭᐊᖅ ᐊᑯᕐᖓᒍᑦ, 

ᐃᑲᔪᖅᓱᖅᑕᐅᔪᑦ ᐃᒡᓗᖃᖅᑎᑕᐅᓂᕐᒧᑦ ᐃᒡᓗᖃᖅᑎᑕᐅᔪᓐᓇᕐᓗᑎᒃ ᐃᓛᒃᑰᕐᓗᑎᒃ.  

ᐊᑯᓂᐅᔪᒃᑯᑦ ᑮᓇᐅᔭᑎᒍᑦ ᐃᑲᔪᖅᑕᐅᔪᓐᓇᖅᑐᑦ ᐃᑲᔫᑕᐅᔪᓐᓇᖅᐳᑦ ᐱᕙᓪᓕᐊᔾᔪᑎᓄᑦ 

ᐃᒡᓗᑦᑎᐊᕚᓗᖕᓂᒃ ᐃᒡᓗᓕᐊᖑᔪᖃᕈᓐᓇᕆᓪᓗᓂ ᐃᑲᔪᖅᓱᖅᑕᐅᑐᐃᓐᓇᙱᒃᑲᓗᐊᕐᓗᑎᒃ 

ᐱᓕᒻᒪᒃᓴᖅᑎᑕᐅᓂᒃᑯᑦ ᓱᕋᒃᓯᒪᔪᓕᕆᔨᓄᑦ ᐃᑲᔪᖅᑕᐅᔭᕆᐊᓕᖕᓄᑦ ᐊᔾᔨᒌᙱᑦᑐᓂᒃ ᐃᒡᓗᓕᐅᕈᓯᕐᓂᒃ, 

ᑭᓯᐊᓂᑦᑕᐅᖅ ᐱᕕᖃᕈᑕᐅᓗᓂ ᐊᑯᓂᐅᓂᖅᓴᒃᑯᑦ ᐱᕙᒌᔭᕐᓂᕐᒧᑦ ᐱᓕᕆᐊᖑᕙᒃᑐᓂᒃ ᓄᓇᕗᑦ 

ᒐᕙᒪᒃᑯᑦ ᐋᖅᑭᒃᓯᑦᑎᐊᕈᓐᓇᕐᓂᐊᕐᒪᑕ  ᐱᔭᐅᔭᕆᐊᖃᓪᓚᕆᒃᑐᓂᒃ ᓄᓇᕗᒥᐅᓄᑦ, 

ᐊᓯᔾᔨᒐᒃᓴᐅᔪᓐᓇᕐᓗᑎᒡᓗ ᓈᒻᒪᒋᔭᐅᔪᓄᑦ ᐋᖅᑭᒃᑕᐅᔪᓐᓇᕐᓗᑎᒃ ᖃᓄᑐᐃᓐᓇᑦᑎᐊᖅ ᐃᒡᓗᓕᐊᖑᔪᒃᓴᑦ 

ᓈᒻᒪᓛᖑᓗᑎᒃ.  

ᖃᐅᔨᒫᓂᒃᑕᓯ, ᖃᔅᓯᑲᓪᓚᖕᓂᒃ ᑭᐅᓘᑎᔪᖃᖅᓯᒪᖕᒪᑦ ᑲᓇᑕᒥᐅᑦ ᐃᓚᐅᔭᕆᐊᖃᕐᓂᖏᓐᓂᒃ, 

ᐃᓚᒋᔭᐅᓪᓗᓂ, ᑭᐅᓘᑕᐅᓚᐅᖅᓯᒪᔪᖅ 2004-ᖑᑎᓪᓗᒍ ᐃᓄᖕᓄᑦ ᐃᒡᓗᓕᕆᓂᕐᒧᑦ ᐱᓕᕆᔾᔪᑎᓄᑦ 

ᐱᕙᒌᔭᕈᑎᑦ, ᑮᓇᐅᔭᒃᑯᑦ ᐃᑲᔪᖅᑎᐅᓗᑎᒃ ᑲᓇᑕᒥ ᐅᑭᐅᖅᑕᖅᑐᒥᐅᑕᓪᓚᕆᖏᓐᓄᑦ 

ᓄᓇᖃᖅᑳᖅᓯᒪᔪᓄᑦ.  

ᐅᖃᒃᑲᓐᓂᕐᓂᐊᖅᑐᖓ ᐊᑯᓂᐅᔪᒃᑯᑦ ᖃᓄᐃᓕᐅᖅᑕᐅᕙᓪᓕᐊᔪᒪᔪᑦ ᑲᓇᑕᒥ ᒐᕙᒪᒃᑯᓐᓂ 

ᓴᖅᑭᑦᑎᓇᓱᖕᓂᐊᖅᑎᓪᓗᒋᑦ ᓄᓇᕗᒻᒥ ᐃᒡᓗᑭᒃᓴᕐᓂᕐᒨᖓᔪᓂᒃ ᐱᔭᐅᔭᕆᐊᖃᓪᓚᕆᒃᑐᐊᓘᓂᖏᓐᓂᒃ. 

ᐃᓄᖕᓂᒃ ᑲᑐᔾᔨᖃᑎᒌᑦ ᐱᓕᕆᖃᑎᒋᖃᑦᑕᓚᐅᖅᑕᕗᑦ ᑖᒃᑯᓂᖓ ᑐᒃᓯᕋᕈᓐᓇᖅᓯᒪᔪᓪᓗᑕ 2004-

ᖑᑎᓪᓗᒍ.  

ᑕᒪᓐᓇ ᐅᖃᐅᓯᕆᐊᓂᒃᑲᒃᑯ, ᐃᓱᒪᖁᙱᒃᑲᓗᐊᖅᐸᔅᓯ ᓄᓇᕗᑦ ᒐᕙᒪᒃᑯᑦ ᐃᒃᓯᕚᑐᐃᓐᓇᕐᓗᑎᒃ 

ᓄᖅᑲᖓᑐᐃᓐᓇᓚᐅᙱᓐᓂᖏᓐᓂᒃ ᐃᒡᓗᓕᐊᖑᔪᒃᓴᓂᒃ ᓴᖅᑭᑕᐅᔪᖃᕋᓱᒃᑎᓪᓗᒍ ᑲᓇᑕᒥ ᒐᕙᒪᒃᑯᓐᓂ. 

ᓄᓇᕗᑦ ᒐᕙᒪᒃᑯᑦ ᐱᓕᕆᖃᑦᑕᖅᓯᒪᔪᑦ ᐱᓕᕇᓐᓇᖅᖢᑎᒡᓗ ᐅᔾᔨᕐᓇᖅᑐᓂᒃ ᐊᑭᑐᔪᓂᒃ ᑮᓇᐅᔭᑎᒍᑦ 

ᐱᓕᕆᐊᖑᔭᕆᐊᓕᖕᓂᒃ ᐃᒡᓗᓕᐅᖅᑎᑦᑎᓂᕐᒥᒃ ᓄᓇᕗᒻᒥ, ᒫᓐᓇᓗ ᐊᖏᖅᓯᒪᓕᖅᖢᑎᒃ ᐊᑯᓂᐅᔪᒃᑯᑦ 

ᐱᕙᒌᔭᖅᑕᐅᓂᐊᖅᑐᒥᒃ ᐱᓕᕆᖃᑕᐅᔪᒪᓪᓗᑎᒃ. ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ 

ᓯᕗᓕᖅᑎᒋᔭᐅᖏᓐᓇᓵᕐᒥᔪᑦ ᐱᖓᓲᓕᖅᑲᖓᔪᒥᒃ ᐱᒋᐊᕈᑎᒃᓴᓂᒃ ᓄᓇᕗᑦ ᒐᕙᒪᒃᑯᓐᓄᑦ 

ᓴᖅᑭᑦᑎᓇᓱᒃᖢᑎᒃ ᐊᑕᖐᔪᒥᒃ ᐱᓕᕆᔾᔪᓯᕐᒥᒃ ᓴᖅᑭᑦᑎᔾᔪᑕᐅᓂᐊᖅᑐᒥᒃ ᐅᑭᐅᖅᑕᖅᑐᒥ 

ᐃᒡᓗᑭᒃᓴᕐᓂᐅᔪᒧᑦ. ᒫᓐᓇ ᐱᐊᓂᒃᓯᕙᓪᓕᐊᓕᖅᑐᒍᑦ ᑖᒃᑯᓂᖓ ᐱᒋᐊᕈᑎᒃᓴᐅᓚᐅᖅᑐᓂᒃ, 

ᖃᐅᔨᓇᓱᒃᑲᓗᐊᖅᖢᑕ ᐃᒡᓗᖃᐅᓯᕐᒧᑦ ᐊᑭᒃᖠᒋᐊᕈᑕᐅᔪᓐᓇᖅᑐᓂᒃ, ᐱᕚᓪᓕᖅᑎᓪᓗᒍᓗ 

ᐃᒡᓗᑖᖅᑐᑦᑎᐊᒃᑲᓐᓂᕈᓐᓇᕐᓂᖅ, ᖃᐅᔨᒪᓕᕐᓗᑎᒍᓪᓗ ᑭᖑᓪᓕᖅᐹᑦ ᐃᒡᓗᑖᕆᐊᖃᕐᓂᖏᑦ ᓄᓇᕗᒻᒥᐅᑦ. 

ᐱᓕᕆᐊᖑᑦᑎᐊᕐᓗᑎᒃ ᐱᒋᐊᕈᑎᒃᓴᑦ, ᑭᓯᐊᓂ, ᐊᒃᑐᖅᑕᐅᕐᔪᐊᕋᔭᖅᖢᑎᒃ ᑲᓇᑕᒥ ᒐᕙᒪᒃᑯᑦ 

ᐱᓕᕆᔪᓐᓇᓂᕋᖅᓯᒪᔭᖓᓄᑦ.  

ᖁᔭᓐᓇᒦᒃ ᐱᕕᖃᖅᑎᑕᐅᓪᓗᖓ ᐅᖃᕐᕕᒋᔪᓐᓇᓵᕋᔅᓯ ᐃᓄᐃᑦ ᓄᓇᕗᒻᒥ ᐃᒡᓗᑭᒃᓴᕐᓂᖏᑦ 

ᐅᖃᐅᓯᕆᓪᓗᒋᑦ. ᖃᓄᑐᐃᓐᓇᖅ ᐊᐱᖅᑯᑎᒃᓴᖃᕈᔅᓯ ᑭᐅᔪᓐᓇᖅᓯᕗᖓ.  

 


